
1. Limiar

O obxectivo destas páxinas é presentar unha visión panorámica da situa-
ción ambiental da Galicia actual. «Visión panorámica» porque non vai des-
cender a análises moi detalladas en cada un dos asuntos que se presentan
como merecentes de atención e, tamén, porque só se ocupa de dar unha
visión global de como encaixan os nosos principais retos ambientais na rea-
lidade económica e social coa que Galicia enfronta o século XXI. «Da situa-
ción ambiental» porque sendo ese o noso centro de atención (é dicir a
problemática relación entre actividades humanas e medio físico) só preten-
demos iniciar unha especie de inventario –de “stock” de problemas– pero
non presentar propostas1 ou alternativas para a súa corrección. Por fin, «da
Galicia actual» porque o conxunto de asuntos que se abordarán resultarían
tan alleos para a Galicia do 1950 como cruciais para a do ano 2000 ou, dito

1 Ese é o obxectivo do resto dos relatorios do seminario: revisar ferramentas de análise económica e a súa
utilización no ámbito da UE para definir diagnósticos precisos sobre alternativas de xestión, de regulación e/ou
de intervención pública nos problemas ambientais. Aquí só queremos situar os problemas que, en Galicia, serían
máis prioritarios na súa “axenda” ambiental.



doutra forma, porque a relación entre as actividades e o medio físico en
Galicia variou radicalmente nas últimas décadas e está na base da nosa actual
problemática ambiental.

Non só dos problemas, tamén dos logros. Hai cincuenta anos Galicia era
un país rural cunha agricultura basicamente para o autoconsumo, cunha
poboación urbana moi cativa, cun inexistente sector industrial,... e cunha
riqueza por habitante (PIBpc) que nos situaría moi por baixo da posición
60º na ordenación mundial e moi lonxe dos países desenvolvidos. Hoxe a
agricultura só supón menos do 10% da producción e está especializada no
vacún, a poboación está concentrada nas áreas metropolitanas do litoral2

(gráfico 1), temos actividades industriais cun peso específico importante no
conxunto español (enerxía, aluminio, madeira, material de transporte,...)
(Prada, 1999: 77),... e tanto o PIBpc como o IDH3 sitúannos no grupo de
países de alto nivel de riqueza no mundo.

Gráfico 1
DESEQUILIBRIO ACTUAL ENTRE POBOACIÓN E TERRITORIO

Fonte: Elaboración propia sobre Consellería de Economía 1999: 91, t. I

Pero esta positiva metamorfose non debera escurecer o feito de que entre
nós, coma en todos os países que a experimentaron, levou da man a aparición
de impactos que esixen matizala en termos ambientais. Impactos que unhas
veces teñen que ver coa aparición de problemas de sustentabilidade na súa

2 Que se agrupan co nome de “Dorsal” nun paralelismo centroeuropeo dende Ferrol a Tui.
3 Indice de Desenvolvemento Humano que, como se sabe, inclúe o PIBpc pero tamén a escolarización da

poboación e a esperanza de vida (cfr. Prada, 1999: 14).



faceta de esgotamento dos recursos (naturais, da biodiversidade, da auga, da
calidade do aire, etc.) para as xeracións futuras e, outras veces, na deteriora-
ción das condicións nas que vivimos (conxestión, ruído, calidade alimenta-
ria, urbanismo, etc.). Recoñecer e cuantificar o nivel actual destes impactos
en Galicia parece un bo punto de partida para enfrontar a súa corrección
non afectando negativamente, na medida do posible, aqueles positivos niveis
de desenvolvemento económico.

Esta necesidade de corrección que nos anos vindeiros vai ser conside-
rada como o obxectivo máis importante para a poboación española e, xa
que logo, galega (Fund. Entorno, 2000: 3), vai tendo a súa concreción na
lexislación4 da que nos imos dotando nos últimos anos. Non é allea a
Administración galega a esta sensibilidade cando no actual Plan de
Desenvolvemento (CEF, 1999: 37) singulariza algunhas das nosas debilida-
des5 ambientais:

• dispersión da poboación
• regresión das actividades tradicionais
• crecemento urbano
• focos de actividades extractivas e térmicas
• aproveitamentos hidroeléctricos
• parques eólicos e paisaxe

A cuantificación da que falamos preséntase no que segue en tres compar-
timentos ou epígrafes que queren axudar a poñer orde na exposición; aínda
que nestes asuntos sexa moi difícil establecer argumentos estancos (pois se,
por exemplo, falamos primeiro dos impactos da agricultura e, despois, dos
que xeran as actividades urbanas é obvio que nos dous casos as augas vense
afectadas). Nembargantes pareceunos axeitado agrupar, por unha banda, a
situación do mundo rural e da agricultura, despois das actividades industriais
e da concentración urbana sobre o aire e as augas para, finalmente, abordar a
problemática dos residuos sólidos6 tanto urbanos como industriais.

4 Decreto 442/1990 de Avaliación do impacto ambiental para Galicia, Decreto 327/1991 de Avaliación
dos efectos ambientais para Galicia, Lei 1/1995 de Protección ambiental de Galicia e Decreto 154/1998 de
Catálogo de residuos de Galicia. Que se completan no marco estatal coa Ley de Aguas (29/1985), Ley de Envases
y Residuos de Envases (11/1997) e Ley de Residuos (10/1998).

5 E mesmo propón Indicadores Ambientais Prioritarios (op. cit., p. 68, cadro 18), con 51 ítems (augas,
espacios naturais, especies, forestal, RSU, outros residuos e mar).

6 De novo aquí a compartimentación expositiva debe ser prudentemente asumida posto que a relación da
súa xestión coa calidade ambiental da auga e do aire é inmediata.



2. Agricultura e mundo rural

Os problemas ambientais do actual uso das terras en Galicia derivan do
binomio abandono-intensificación (Surís e Varela, 1995: 37). Pois se, por
unha banda, as terras menos productivas que perden o seu uso agrario
pasan a formar parte daquel tercio do territorio que xa viña estando cuberto
polo monte baixo ou mato, nas máis productivas faise dominante a planta-
ción forestal (antes piñeiros, logo eucaliptos, e moitas veces masas mixtas
de ambas as dúas).

Nas terras agrarias, as praderías para alimentación animal son a única
opción expansiva favorecida, moitas veces, polos procesos de concentración
parcelaria.

A intensificación, que se manifesta en como cunha pequena SAU xera-
mos unha parte importante da producción gandeira (leite e carne) de España
(Prada, 1999: 34), ten como acompañante localizada nalgunhas comarcas
(gráfico 2) a xeración excesiva de xurros que chocan7 no chan e nas augas
xunto cos fertilizantes químicos. Efectos que se agravan naquelas explota-
cións que teñen unha ratio UGM/ha superior á aconsellable (>1,5 a 3
segundo Díaz-Fierros, 1996a: 315 e 1996b: 41) e que non dispoñen de
superficie agraria suficiente na que distribuír os xurros almacenados e con-
seguir, de vez, un aforro de fertilizantes nitroxenados.

O impacto medio de N orgánico/ha de SAU é de 84 kg, por riba da
media de países como Irlanda e Francia ou de CC.AA. como Asturias ou o
País Vasco (Xunta, 1999: 29) (Díaz-Fierros, 1996a: 314), superando nas
comarcas máis afectadas os 200 kg (Deza e Ordes).

Porque, complementariamente, a difusión do uso de fertilizantes en
Galicia nos últimos 30 anos provoca a filtración de nitrato, amonio, sulfato,
potasio e fósforo nas augas superficiais e soterradas. A acumulación destes
compostos na auga pode causar efectos negativos á saúde humana e afectar á
estabilidade dos ecosistemas acuáticos. Fundamentalmente o nivel de conta-
minación dependerá da intensidade no uso de fertilizantes nitroxenados, do
tipo de terra e de características climatolóxicas. É así como se entende que
moito máis da metade dos pozos e mananciais do rural galego presenten cre-
centes índices de contaminación fecal e ausencia de condicións axeitadas de

potabilidade (Díaz-Fierros, 1996a: 318). A propia Consellería de Agricultura
anota como factores que afectan á calidade das augas (Xunta de Galicia,
1999b: 7) “... o incremento das explotacións intensivas de gando, en maior
medida das granxas “sen terra” dedicadas á producción avícola e porcina e
mesmo as de recría de cuxos, así como a concentración de gando vacún...”.

Non só deriva este problema da contaminación bacteriana dos xurros
gandeiros senón, tamén, da ausencia de depuración e canalización dos resi-
duos líquidos domésticos na Galicia non urbana pois, fronte a unha media
galega do 68,5% que teñen canalización de augas residuais (IGE, 1999: 12),
nos núcleos de menos de 15.000 habitantes aquela só acada o 49% (CEF,
1999: 38). Impactos estes que, engadidos ós incendios forestais –dos que
axiña nos ocuparemos–, explicarían (Díaz-Fierros, 1996b: 37-38) a paula-
tina eutrofización que acada xa o 67% do caudal dos encoros galegos.

Gráfico 2
BALANCE DE NITRÓXENO POLA ACTIVIDADE GANDEIRA

Fonte: Xunta de Galicia (1999: 31) “Plan de Xestión de Residuos Agrarios de Galicia”

7 Nitrificación da auga, eutrofización con proliferación de algas e toxicidade por metais pesados (Xunta,
1999: 31), (MMA, 1998b: 162 e 217).



Finalmente, falando de agricultura, non deberamos esquecer (Xunta,
1999: 21 e ss.) a xestión con frecuencia pouco coidadosa de plásticos8 de
uso agrario e de millón e medio de envases (plástico, cartón e papel) fito-
sanitarios ó ano.

Pola súa banda o monte baixo abandonado, xunto coas crecentes exten-
sións de cultivos forestais monoespecíficos (que si, certamente, convérten-
nos en principais productores de madeira de trituración e de serra para
obra no conxunto español, non o é menos que supoñen unha simplifica-
ción e empobrecemento da paisaxe e da biodiversidade), son a base pirófita
dos incendios forestais e, tamén, da proliferación de pragas, etc. Por pasiva
esas tendencias concrétanse no retroceso e descapitalización9 das masas
arboradas con especies autóctonas e no escaso peso dos espacios naturais
protexidos (ENPs).

Gráfico 3
IMPACTO DOS INCENDIOS FORESTAIS

Media anual 1989-91

Fonte: MMA (1998: 563)

A incidencia e efectos ambientais dos incendios forestais en Galicia, ben
sabido é, está por riba da media española cunha cifra de preto de 200.000
ha na década 1990-2000, cifra que supón o 13% do total español. A repre-
sentación cartográfica do seu número (gráfico 3) pon de manifesto que
máis aló dos factores climatolóxicos comúns ó sur de Europa, no caso
galego deben concorrer outros factores estructurais. As consecuencias para

8 Son 8.500 t que coa “... incineración incontrolada dá lugar á emisión de compostos perigosos á atmos-
fera, nocivos para o medio ambiente e para a saúde das persoas” (Xunta 1999: 37).

9 Que nos usos de maior valor engadido (parqués, carpintería exterior, moblaxe, etc.) vense substituídas por
madeiras importadas ou por recursos non renovables como o aluminio.

Número de incendios forestais



a conservación do solo, da flora e da fauna, para as correntes de auga, etc.
rebordan amplamente as perdas de madeira.

Temos un novo contrapunto ambiental no caso da extensión das áreas ou
espacios naturais protexidos,  nos que non acadamos o 1% da nosa superfi-
cie xeográfica (cadro 1), fronte a porcentaxes moi superiores tanto na media
española como en rexións atlánticas do noso contorno. Por iso bo é que,
recentemente (DOG de 9.11.99), se definise unha cobertura para a Rede
Natura 2000 de 324.000 ha que nos levaría a un 11% da superficie protexida.

Cadro 1
SITUACIÓN ACTUAL DOS ESPACIOS NATURAIS PROTEXIDOS

Sup. media (ha) % Sup. total

Asturias 5.780 10,21

Cantabria 7.156 6,77

Galicia 3.307 0,79

País Vasco 6.990 9,63

Media España 5.551 5,77

Fonte: Elaboración propia sobre MMA 1998b: 66

Pero, mais aló dos ENPs, quizais o mellor indicador da calidade ambien-
tal da cuberta arborada dun país como contrapunto á deteriorazión que
supoñen a intensificación forestal, os monocultivos e a introducción de espe-
cies exóticas (MMA, 1998b: 75, 217, 224) sexa o estado, importancia e diná-
mica10 dos bosques naturais, seminaturais e tradicionais, dos bosques en
rexeneración autóctona e para protección xenética11. Nisto o “stock” co que
contamos é que en Galicia só o 18% das ha arboradas sono con especies fron-
dosas de crecemento lento (querqus e castanea sobre todo)12; pero tanto ou
mais significativo vai ser o feito de que os datos mais recentes13 sobre fores-
tación de terras agrarias non están a desequilibrar aquel balance axeitada-
mente, pois, en Galicia, a repoboación con caducifolias, fronte ás plantacións
forestais, está a ser moi cativa.

10 “... debe darse prioridad a las especies autóctonas y los orígenes locales” (MMA 1998: 226).
11 Descritores, respectivamente, dos indicadores de biodiversidade aprobados na PEMCPF (Pan European

Ministers Conference on Protection of Forests, “General Declaration, Resolutions and Annexes of the Third
Conference”) cfr. MMA-DGCONA 1999:108 e Anexo IX p. 94 e ss.

12 MAPA 1996: 41 na “Encuesta sobre superficies y rendimientos” Boletín Mensual de Estadística, Febreiro, 1996.
13 MAPA-Dirección General de Desarrollo Rural (1998), datos enviados polas CC.AA. o 19.5.98 para o

período 1993-1997.



Gráfico 4
ESTRUCTURA DA FORESTACIÓN DE TERRAS AGRARIAS, 

1993-1997

Fonte: Elab. propia sobre MAPA (Direc. General de Desarrollo Rural)

3. Contaminación industrial e urbana

Como xa se sinalou ó comezo deste capítulo, o Plan Estratéxico de
Desenvolvemento Económico de Galicia, PEDEGA (CEF, 1999: tomo IV,
p. 37), resume claramente os principais problemas ambientais presentes na
comunidade autónoma galega:

A dispersión do poboamento e da actividade, a fragmentación da
propiedade privada e a súa elevada incidencia territorial, a regresión
das actividades tradicionais e a aínda limitada integración entre pla-
nificación sectorial e ambiental resume as principais debilidades
ambientais. O crecemento urbano, a existencia de focos de impacto liga-
dos a determinadas actividades (extractivas, centrais térmicas e outros
enclaves industriais), o desenvolvemento das infraestructuras de trans-
porte e enerxéticas, constitúen os ámbitos de conflicto máis destacables.

Galicia dispón –moitas veces sobre a base de privilexiados recursos natu-
rais– de sectores industriais dinámicos e con notorio peso no conxunto espa-
ñol, tanto nos casos das rochas ornamentais (no granito 40% do total
español, na lousa o 80%) (CEF, 1999: 40), como no dos lignitos térmicos,
na xeración de hidroelectricidade ou, máis recentemente, na enerxía eólica.
Con moita frecuencia a xestión destas actividades leva consigo impactos ben
coñecidos (Surís e Varela, 1995: 40). No caso dos depósitos mineiros, das

canteiras, graveiras e areeiras adoita afectar negativamente14 á paisaxe e ós
cursos dos ríos (MMA, 1998b: 178); estes vense, pola súa vez, afectados por
encoros que modifican os vales, os bosques de ribeira e a riqueza piscícola
(Surís e Varela, 1995: 42); cómpre, xa que logo, sistematizar os múltiples
asuntos en xogo compartimentando –labor sempre artificiosa– a nosa aná-
lise nos dous problemas ambientais (o do aire e o da auga) que os cidadáns
consideran principais ou máis prioritarios (Fund. Entorno, 2000: 3).

A) Contaminación do aire

A calidade do aire é un requisito para alcanzar certo benestar e calidade
de vida. Pode afectar á nosa saúde15, ó estado dos ecosistemas e ós materiais
(danos a edificios16, vehículos e deterioración do patrimonio histórico). Os
seus efectos dependen da altura á cal o contaminante é liberado17, da oro-
grafía do terreo e do clima. Así, o fenómeno pode ter un alcance local
(decenas de quilómetros), rexional (centos de quilómetros) ou continental
(miles de quilómetros). As concentracións tamén varían de forma impor-
tante no tempo (diaria, semanal e estacionalmente).

En Galicia existen (CEF, 1999: 44) preto de cen estacións de medición,
situadas en 40 municipios, que pertencen á Red de Vigilancia de la
Contaminación Atmosférica do MMA. Estas estacións clasifícanse en dúas
redes, unha ligada a poboacións de maior risco (o 38% do total), que se
corresponden coas situadas nas cidades18 e son xestionadas pola Dirección
Xeral de Saúde, e outra relacionada cos grandes focos industriais19 xestio-
nada pola Consellería de Industria e Comercio20.  Aínda que o PEDEGA

14 Por iso proxéctase elaborar “Plans de Racionalización dos Labores Extractivos e Acondicionamento
Ambiental” (CEF, 1999: 40).

15 Especialmente molestias e perturbacións, diminución da función dalgúns órganos (e.g. reducción da
capacidade pulmonar), morbilidade e mortalidade. Os efectos poden ser agudos (a curto prazo e reversibles) ou
crónicos (a longo prazo e irreversibles). O sistema respiratorio é o máis afectado pola presencia de contaminantes
na atmosfera aínda que se poden producir ou agravar tamén os problemas de tipo cardiovascular (Bascom et al.,
1996: 3-50 ).

16 Especialmente importantes en Galicia son os efectos das deposicións ácidas (SO2) sobre os edificios de
pedra granítica, que foi (e aínda é) un dos principais materiais de construcción (ECOTEC, 1992). A nivel euro-
peo estes danos estímanse en aproximadamente 10 billóns de ECUS.

17 Pensemos na diferencia entre as emisións derivadas do transporte e as asociadas con procesos de xeración
de enerxía en centrais de combustión de carbón ou fuel.

18 Existen estacións de medición na Coruña, Ferrol, Santiago, Ordes, Lugo, Abadín, Guitiriz, Monforte,
Xove, Ourense, O Barco, Pontevedra e Vigo.

19 Meirama, As Pontes, A Coruña, Cee, Dumbría, Santiago, Sarria, Xove, O Barco, Pontevedra e Vigo.
20 Os organismos xestores das estacións, no caso das zonas de influencia dalgunhas empresas, son as pro-

pias empresas, como é o caso da Central Térmica de Meirama (UEFSA), Central Térmica das Pontes (Endesa),
Alúmina-Aluminio e Celulosas de Pontevedra.



(CEF, 1999: 40) anota unha reducción das emisións á atmosfera de 685.000
t no ano 1987 a 382.000 t no ano 1991, existen aínda zonas (AME, 1995:
50; Cuquejo, 1996; 21; Peña Castiñeira, 1987: 121-134) que superan os
límites e os valores guía, especialmente as zonas urbanas durante determina-
das épocas do ano, e focos localizados de contaminación de orixe industrial
como recolle agregadamente o gráfico 5.

Como é ben sabido existen tres fontes básicas de contaminación atmos-
férica urbana: o transporte, a calefacción e as actividades industriais. Agás en
casos moi específicos (caso da refinería de REPSOL na Coruña ou de ENCE-
ELNOSA en Pontevedra) as cidades galegas non contan con actividades
industriais de importante magnitude emisora. Así mesmo, os sistemas de
calefacción, principalmente os baseados na combustión de gasóleo, contri-
búen a agravar os posibles problemas de contaminación pero non son de por
si a principal causa destes. Polo tanto, a principal causa da contaminación do
aire nas nosas cidades vai ser a emisión derivada do tráfico de vehículos.

Gráfico 5

DEPOSICIÓNS ACEDAS TOTAIS

Fonte: Axencia Medioambiental Europea, 1995: 41

Actualmente todas as cidades contan con estacións de medición das con-
centracións dos principais contaminantes (ben xestionadas pola Dirección
Xeral de Saúde ou polos Laboratorios Municipais dos propios concellos).
Baseándonos nos datos proporcionados por estas redes (Cuquejo, 1996: 21,
28 e datos da Consellería de Sanidade) podemos concluír que o principal
contaminante urbano son as partículas en suspensión máis que os niveis de
SO2 ou outros contaminantes (a excepción parece ser a cidade da Coruña
con niveis un pouco maiores de SO2 debido á proximidade da refinería de
REPSOL). Tamén se observan maiores problemas nos períodos invernais,
debido ó maior uso do transporte privado e da calefacción e a posibles fenó-
menos de inversión térmica21.

Gráfico 6

EMISIÓNS DE SO2

Fonte: Axencia Medioambiental Europea, 1995: 41

21 Datos proporcionados directamente pola propia Consellería de Sanidade, Subdirección Xeral de Saúde
Ambiental, para o período 1990-95.



Das sete principais cidades galegas, as que presentan medicións máis ele-
vadas de contaminantes atmosféricos son Santiago e Vigo, superando os
valores guía establecidos en determinados puntos da cidade (Peña
Castiñeira, 1987; Cuquejo, 1996: 21) con elevada circulación de vehículos.
Así mesmo, nestas dúas cidades o problema vese agravado polas especiais
características orográficas da zona, rodeadas de elevacións, que impiden a
acción dispersora dos ventos. En xeral, e seguindo a tendencia europea,
aínda que as emisións dos novos vehículos son menores debido á incorpora-
ción de novas tecnoloxías e á súa maior eficiencia enerxética, estas melloras
vense contrarrestadas polo incremento no número de vehículos e das dis-
tancias percorridas por vehículo. É salientable a ausencia case total nos últi-
mos anos de contaminación debida ó chumbo, consecuencia da progresiva
renovación da flota e da transición cara a vehículos diesel ou á gasolina sen
chumbo.

Unha parte importante das emisións á atmosfera prodúcense fóra dos
grandes núcleos urbanos, preto da localización dos procesos industriais. As
refinerías de petróleo e industrias petroquímicas, as metalurxias, as centrais
termoeléctricas, a industria química (principalmente de fertilizantes e bio-
cidas) e as plantas de pasta de papel son os principais emisores deste tipo de
contaminación na nosa comunidade. Esta dependerá do tipo de industria,
das condicións de emisión (por exemplo, a altura de chemineas) e do nivel
de tecnoloxía tanto do proceso como do control de emisións.

Aínda que a tecnoloxía foi permitindo que os niveis de emisións dimi-
nuísen considerablemente nas últimas décadas algúns dos efectos, tanto
sobre as poboacións achegadas como sobre os cultivos (forestais e agrícolas)
e a vexetación, aínda persisten. O contaminante de orixe industrial máis
significativo é o SO2, que constitúe o 88% das emisións totais (CEF, 1999:
40) e séguenlle en orde de importancia as partículas en suspensión e os
metais pesados. A provincia da Coruña explica o 94% das emisións totais
(gráfico 6). As principais fontes emisoras son, sen dúbida, as centrais ter-
moeléctricas22 co uso de lignitos que producen emisións á atmosfera de cin-
zas con alto contido en xofre (MMA, 1998b: 173). Tal é así que só coa
mestura de carbóns importados e, esperemos, co fornecemento de gas,
poderán ser económica e ambientalmente sostibles.

22 A estructura empresarial do subsector eléctrico galego recolle dos 20 millóns de MW, 13 térmicos e 7
hidráulicos. Aproximadamente a metade da enerxía eléctrica producida en Galicia é térmica e prodúcea unha
empresa, ENDESA, nunha soa planta, As Pontes (Prada, 1999: 90-91). Só Alúmina consome o 38% do consumo
total de enerxía eléctrica de Galicia.

Vaise sabendo (AME, 1995: 97, 149) que, malia o anterior, non todo o
impacto deriva da deposición ácida senón tamén das características do
medio receptor (terra ou auga) e a súa reacción diante da presencia de com-
postos de xofre  e nitróxeno depositados por precipitación (seca, húmida ou
néboas). Así, as características intrinsecamente ácidas da terra en Galicia
constitúen un elemento adicional de sensibilidade e vulnerabilidade cara a
este tipo de deposición (gráfico 7) co que a sensibilidade xeolóxica á acidi-
ficación de augas superficiais vai ser moi elevada na nosa comunidade.

Gráfico 7
SENSIBILIDADE XEOLÓXICA Á ACIDIFICACIÓN DAS AUGAS

Fonte: Axencia Medioambiental Europea, 1995: 97

B) Contaminación das augas

As augas interiores galegas divídense en dúas zonas, con características e
problemáticas ben diferenciadas. Así, podemos distinguir a zona constituída
por todas as cuncas hidrográficas que discorren integramente por territorio
galego (ríos comprendidos entre o Eo e o Miño) e sobre as que a Comunidade
Autónoma Galega ten as competencias dende o ano 1990. A outra zona está

constituída polas augas interautonómicas e abrangue as cuncas do Navia,
Eo, Miño-Sil e todas as cuncas ó sur do Miño. Esta é competencia da
Confederación Hidrográfica del Norte.

Existen múltiples publicacións sobre calidade de augas interiores23 así
como medicións da rede de vixilancia da Dirección General de Obras
Hidráulicas (MOPU), a Conferencia Hidrográfica del Norte de España e da
Dirección Xeral de Calidade e Avaliación Ambiental. Nun estudio (Antelo e
Arce24 1996: 353-383) detallado realizado en febreiro do ano 93 nas cuncas
intracomunitarias analízase a calidade das augas24 segundo parámetros físico-
químicos25 , comparando as medicións cos valores establecidos polas directi-
vas comunitarias vixentes e definindo índices de calidade. Semella tomar
corpo a hipótese de que a vertedura de augas residuais urbanas xunto ós
efluentes industriais e mineiros son os causantes da maior parte dos impac-
tos. Á vista dos datos pódese afirmar que a calidade das augas das cuncas
intracomunitarias galegas é, en xeral, boa aínda que existen puntos conflic-
tivos que semellan ser cada vez máis numerosos e nos que sería recomenda-
ble a intervención.

Polo menos en dous casos a causa dos elevados niveis de contaminación
atopados son as explotacións mineiras (Antelo e Arce 1996: 382). En pri-
meiro lugar, é salientable o caso do río Brandelos, afluente do Ulla, que sofre
unha elevada contaminación debido ás correntes superficiais procedentes do
depósito de entullo da mina de Río Tinto en Touro que, aínda que xa non
funciona na actualidade, segue a provocar un forte impacto. Esta contami-
nación pode ser importante sobre a flora e fauna do río Ulla no seu tramo
final. Así, en Ponte Ledesma a contaminación considérase moi alta (Antelo
e Arce 1996: 382). A partir de Ponte Cira o efecto diminúe pola achega de
augas do Deza. En segundo lugar, o estudio sinala a elevada contaminación
do Río Eume despois do seu paso polas instalacións das Pontes (medicións
en Ribadeume) comparado cos valores que presenta na cabeceira. Despois
do Encoro do Eume a calidade química da auga volve mellorar.

23 Cfr. 324 estudios recompilados en 1991 na Base de Datos sobre Estudios Físico-Químicos de Augas
Superficiales Gallegas, Universidade de Santiago de Compostela, 1991.

24 Traballo recollido no libro As augas de Galicia, editado polo Consello da Cultura Galega, 1996.
25 pH, conductividade, cloruros, sulfatos, sílice, calcio, magnesio, alcalinidade, nitratos, fostatos, materia

orgánica, metais pesados, cobre, zinc, cadmio, níquel, ferro, etc.



Na comparación coas directivas comunitarias son os ríos Sar e Anllóns
os que presentan unha peor situación (Antelo e Arce 1996: 382). En ambos
os dous casos o problema débese á contaminación das verteduras urbanas e
industriais procedentes de Santiago e Carballo, respectivamente, e das súas
industrias. Tamén destaca a contaminación do río Lagares, ó seu paso por
Vigo. Á parte dos mencionados, débense citar Xallas, Masma, Xubia, Mero,
Umia, Deza, ríos da Comarca de Ferrol, etc. Neles existen focos de conta-
minación bastante importantes (Antelo e Arce 1996: 382) e debería facerse
un seguimento para evitar o seu empeoramento.

Tocante ás cuncas interautonómicas, a información dispoñible procede
da rede de vixilancia da Dirección General de Obras Hidráulicas e de estudios
do Departamento de Química Física da Universidade de Santiago de
Compostela (1990 e 1993) (Antelo e Arce 1996: 383-422). Todos os datos
amosan que as cuncas do Eo e do Navia presentan bos niveis de calidade,
mentres a cunca do Limia só presenta problemas ó seu paso por Xinzo,
debido ás verteduras urbanas, e a cunca do Támega presenta o mesmo tipo
de problemas ó seu paso por Verín. 

Xa no Miño son de salientar os importantes problemas que está sufrindo
o noso principal curso de auga ó longo dos últimos anos e que veñen oca-
sionados, principalmente, porque existen dous núcleos urbanos importantes
que verten as súas augas residuais directamente nel. A cidade de Lugo afecta
de forma importante á calidade das augas do Miño como tamén, aínda que
en menor medida, a cidade de Ourense. En Lugo existen tamén importan-
tes niveis de nitritos, nitratos e fosfatos relacionados con filtracións asocia-
das a fertilizantes e biocidas agrícolas (Antelo e Arce 1996: 392-393). Así
mesmo, é de salientar a incorporación en Ourense de afluentes, como o
Barbaña, que chegan moi contaminados procedentes do polígono de San
Cibrao. Finalmente, no último tramo incorpórase o río Louro que, despois
do Porriño, arrastra unha forte contaminación de orixe urbana e industrial,
que se mantén ata Tui.

Por último, o río Sil caracterízase polo grande impacto (Antelo e Arce
1996: 411) que sofre a calidade das súas augas no tramo inicial, provocado
polas verteduras procedentes de toda a área de Ponferrada. Estes ocasionan
un aumento xeneralizado e considerable en case todos os parámetros físico-
químicos e proceden tanto de actividades domésticas como das mineiras e
da industria de lousa radicada na zona.

Se das augas interiores pasamos ás costeiras convén lembrar que Galicia
é a Comunidade Autónoma con máis quilómetros (1.659 km) de litoral,
seguida por Canarias (1.583 km) e Baleares (1.428 km). Dado o interese
productivo e turístico das nosas rías e a súa sensibilidade ante a contamina-
ción, a intervención pública en todas as instancias, municipais ou autonó-
micas faise imprescindible para alcanzar a súa sustentabilidade. Actualmente
existe o Plan de Ordenación dos Recursos Pesqueiros e Marisqueiros de
Galicia, aprobado en 1993 (DOG n.º 13 do 20.1.94), que aborda o sanea-
mento das rías, o establecemento dun centro especializado (Centro de
Control e Calidade do Medio Ambiente Mariño), e tres redes de control de
moluscos e calidade de augas.

Os principais impactos dos ecosistemas costeiros galegos teñen como
causa fundamental a litoralización do desenvolvemento galego (CEF 1999:
45), tanto na poboación como nas actividades productivas (gráfico 1). Os
problemas mais salientables son:

1. Forte antropización da beira litoral con interferencias sobre proce-
sos naturais.

2. Contaminación nas rías de Ferrol, A Coruña, Sur de Arousa,
Pontevedra e Vigo fundamentalmente asociada con verteduras
urbanas e industriais.

3. Sobreexplotación de recursos acrecentada polo cultivo de moluscos26.

A causa fundamental destes puntos de contaminación nas nosas costas é,
xa que logo, o vertido de augas residuais nas zonas de ribeira. Esto vai pro-
vocar, en primeiro lugar, a diminución de pesca de baixura e marisqueo, ó
ser a productividade das nosas rías extremadamente sensible a cambios na
temperatura e concentración dos elementos diluídos na auga. Tamén é
salientable o impacto sobre o turismo (Peña Castiñeira 1998: 138) e os
ingresos que del se derivan. Así, o citado autor (Peña Castiñeira 1998: 141)
presenta os resultados do Programa Galego de Vixilancia Sanitaria das Augas
de Baño Marítimas (vixente dende 1983) e Continentais (vixente dende
1989). No citado plan hai 744 praias marítimas censadas (409 na Coruña,
294 en Pontevedra e 71 en Lugo), cunha extensión total equivalente a 272

26 En Galicia hai 3.355 viveiros e bateas e a superficie de parques de cultivo mariño estímase en 1.200.000 m2.
As mexilloeiras crean problemas locais pola súa excesiva concentración (detritos e efectos sombra).



km. As medicións realizadas revelan que o 93% das praias galegas aparecen
como aptas para o baño e o 7% como non aptas. Tocante ás áreas do con-
torno das zonas de baño, o 46% presenta boas condicións, o 33% condi-
cións tolerables e o 12% malas. Por outro lado, as augas continentais amosan
un balance un pouco peor, cun 71% de zonas aptas e 29% de non aptas.
Neste caso, o 53% das áreas do contorno das zonas de baño presentan malas
condicións, un 33% condicións tolerables e só un 14% considéranse boas.

Sobre o estado da depuración de efluentes líquidos en Galicia hai que
sinalar que o 30 de Maio de 1991 publicouse no Diario Oficial das
Comunidades Europeas a Directiva 91/271/CE sobre tratamento de augas
residuais urbanas, como resposta á resolución do 28 de xuño de 1988. Esta
directiva estableceu a adopción, por parte dos Estados membros, das medidas
necesarias para garantir o correcto tratamento das augas residuais
urbanas antes do seu vertido. A Directiva obriga ós Estados membros a tratar
os vertidos urbanos de forma que,  a máis tardar,  no 2005 todos teñan un
tratamento axeitado antes de chegaren ó mar.

Gráfico 8
ESTADO DA DEPURACIÓN DE AUGAS EN ESPAÑA E GALICIA

Fonte: Plan Nacional de Saneamento e Depuración (BOE 12 de maio de 1995)

Para a aplicación desta directiva27 o Plan Nacional de Saneamiento y
Depuración do Ministerio de Medio Ambiente elaborou un inventario de
instalacións de depuración (1992) e realizou un diagnóstico da situación da
depuración en España (gráfico 8). Baseándose neste diagnóstico, que puña
enriba da mesa as carencias existentes naquel momento en Galicia, entén-
dese que no ano 1997 o orzamento destinado a esta materia fose o 60% do
investimento total en infraestructura hidráulica (CEF 1999: 38).

Na contaminación do mar son salientables tamén os vertidos de petró-
leo e outras sustancias orixinadas pola navegación de buques, a construcción
e reparación naval e, sen dúbida, os accidentes. No seu momento os verti-
dos orixinados por catástrofes afectaron gravemente ós cultivos mariños. Así
temos o caso do petroleiro Urquiola, que obrigou a pechar a extracción de
marisco nos parques da ría da Coruña e arredores; o caso do Mar Exeo, que
afectou tamén ás actividades e parques de cultivo así como ás bateas e gaio-
las de peixes das rías da Coruña, Ares-Betanzos e Ferrol; e o caso do Erkowit,
que fixo o propio durante máis dun ano na ría da Coruña (Peña Castiñeira,
1998: 136). No gráfico 9 podemos observar como a costa atlántica de
Europa, e o noroeste galego en particular, forma parte das áreas con maior
número de accidentes rexistrados.

Débense incluír tamén, neste tipo de contaminación a derivada da lim-
peza de buques. Iso a pesar de que os residuos xerados nestes procesos están
regulados mediante  un convenio (RD 438/1994 do 11 de marzo que incor-
pora o convenio MARPOL 73/78), que establece unha rede de xestores
autorizados para actuar nos portos, e que actualmente o 95% das instala-
cións portuarias galegas están adheridas a este convenio (CEF, 1999: 96).

27 Materialízase na Lei 29/1985 de agosto, de Aguas e a Lei 22 /1988 de xullo, de Costa que establecen dife-
rentes medidas para conseguir unha mellor calidade das augas continentais e marítimas, respectivamente, entre as
que destacan o sometemento á autorización das actividades susceptibles de provocar contaminación do dominio
público hidráulico ou do dominio público marítimo-terrestre e, en especial, dos vertidos. A Directiva trasponse ó
ordenamento xurídico interno mediante o Real Decreto Lei 11 /1995, do 28 de decembro (BOE n.º 312 do 30
de decembro de 1995), polo que se establecen as normas aplicables ó tratamento das augas residuais urbanas. A
execución da lexislación corresponde ás CC.AA. (en virtude das competencias estatutarias outorgadas polo art.
148. 1. 9ª da Constitución). En 1996 aprobouse o Real Decreto 509/1996 de 15 de marzo co obxectivo de com-
plementar as normas sobre recollida, depuración e vertedura das augas residuais e urbanas e completa á incorpo-
ración ó dereito interno da directiva.



4. Residuos sólidos urbanos e outros de orixe industrial

A fachada atlántica da península (na que se inclúe Galicia) raras veces se
adoita contemplar como unha área metropolitana de tipo medio na que des-
taca a súa alta densidade de poboación en relación cos interior peninsular e,
mesmo, co mediterráneo. Cando isto sucede adoitan facerse necesarias vías de
comunicación de grande capacidade e velocidade (autoestradas, liñas ferro-
viarias, etc.) así como todo tipo de infraestructuras de servicios (tratamento
de residuos sólidos e líquidos), e xorden problemas asociados  á conxestión
poboacional sobre a calidade de vida (emisións, urbanismo, ruídos, etc.).

A cantidade crecente (como o é a nosa renda familiar) de residuos
domésticos e urbanos complícase en Galicia cunha xeración, aínda que cer-
tamente menor, difusa e máis difícil de xestionar nos asentamentos periur-
banos e rurais. Nos dous casos a recollida, control e tratamento destes así
como a súa reducción e reciclaxe son asuntos aínda abertos. E mentres nun
caso –os sólidos– está en xogo o aforro de recursos naturais e a reducción
de impactos sobre o medio e a saúde humana, noutros28 –os líquidos–

Gráfico 9
EFUSIÓNS DE PETRÓLEO EN ACCIDENTES MARÍTIMOS

(maiores de 10.000 barrís, dende o ano 1994)

Fonte: Axencia Medioambiental Europea (1995: 388)

28 A excepción, esperemos, foi o vertedoiro de Bens (A Coruña) que se esparexen no mar.



chega a estar en xogo unha das nosas riquezas privilexiadas: as rías produc-
toras de cultivos de altísima calidade e ámbitos de lecer; debido –como
vimos de revisar– á contaminación dos tramos finais fluviais pola actividade
urbana e industrial (Ferrol, A Coruña, Pontevedra e Vigo) (CEF 1999: 41).

Nos residuos sólidos, Galicia con 814.000 t anuais xeradas no 1996
situase no nivel dos 300 kg/habitante/ano que é a ratio (gráfico 10) doutros
países europeos (Islandia, Irlanda, Portugal, Grecia, etc.) de semellante nivel
de desenvolvemento (MMA 1998: 347) (CMA 1998: 27) aínda que por
baixo de CC.AA. españolas de maior PIBpc relativo.

Na súa composición29 destaca a materia orgánica con preto da metade
(400.000 t) seguida do papel e cartón (máis de 200.000 t) e xa cunha menor
importancia en peso: plásticos (89.000 t) e vidro (50.000 t). A situación
polo que atinxe ó seu tratamento, debe cualificarse como de transición. No
pasado recente –ano 1996 (gráfico 11) – a recollida en masa (non selectiva)
derivaba maioritariamente cara a vertedoiros que non reunían uns mínimos
ambientais (incontrolados) e só menos de 300.000 t se depositaban en ver-
tedoiros axeitados (MMA 1997). Esta situación contrastaba coa media espa-
ñola que canalizaba, xa daquela, maioritariamente a recollida en masa cara a
vertedoiros controlados e o resto entre a compostaxe e os depósitos incon-
trolados. Por comunidades é significativo dicir que se Cataluña xestionaba a
parte que non vai a vertedoiros vía incineración, Valencia (ou Madrid)
facían isto mesmo vía compostaxe.

Actualmente a situación está a modificarse –no Plan SOGAMA– nunha
triple dirección: co selado-eliminación de vertedoiros incontrolados, coa pro-
gresiva recollida selectiva, reciclaxe de vidro e papel e coa incineración (cadro
2). Malia que aínda está aberta a discusión no binomio compostaxe / incine-
ración semella haber consenso sobre o obxectivo da separación na orixe, da
reciclaxe e da eliminación da parte non tratada en vertedoiros controlados.

Para a nosa situación de partida, a estructura de xestión do Reino Unido
semellaría a mais plausible a curto prazo; mais despois diso, o peso da reci-
claxe (Dinamarca), da compostaxe ou da incineración (Alemaña) son
opcións30 abertas sempre sobre a base da reducción na orixe, da reducción

29 Elaboración propia sobre porcentaxes de MMA97: 153 ou CMA98: 32.
30 Sobre xestión de RSU cfr. MMA 1998: 576 e ss.



Gráfico 10
INTENSIDADE DE RSU (1996)

KG. /HABITANTE/ ANO

Fonte: Elaboración propia sobre MMA 1997 e CMA 1998

Gráfico 11
ESTRUCTURA DO TRATAMENTO DE RSU

1996

Fonte: Elaboración propia sobre MMA 1997



do depósito en vertedoiros e da recollida selectiva. Pero un prudente rea-
lismo neste asunto non debera facernos esquecer de ónde vimos e que cos
datos máis recentes (IGE 1999: 12), mentres mais do 90% das vivendas
contan con recollida en masa só o 34% a teñen selectiva, condición necesa-
ria para calquera outra opción.

Cadro 2

RSU EN PAÍSES DA UE NO 2000 E PLAN SOGAMA

Vertedoiro           Reciclado          Compostaxe     Incineración

Galicia 30 29 0 39

Dinamarca 21 44 10 25

Alemaña 14 20 26 40

R. Unido 70 20 5 5

Fonte: Elaboración propia sobre CMA1998: 75 e EC 1997a: 34 cadro 3.5.

No que se refire ós residuos industriais funciona, dende o ano 1994, o
Centro de Tratamento de Residuos Industriais de Somozas (A Coruña), xes-
tionado pola Sociedade Galega de Residuos Industriais (Sogarisa) que segue
o modelo de tratamento do Plan de Residuos Industriais e Solos
Contaminados de Galicia (1995-2000). Actualmente prodúcense en Galicia
3.700.000 t/ano de residuos de orixe industrial, dos cales, 555.000 t/ano son
residuos perigosos (CEF 1999: 39). A distribución dos residuos perigosos en
Galicia, en porcentaxe das distintas categorías aparece representada no grá-
fico 12.

Malia que os residuos tóxicos31 e perigosos quérense pasar de 555.000
Tm/ano (o 85% son barros vermellos producidos na obtención da alumina que
van cara a un depósito controlado) a 164.000 –no medio prazo– (CEF 1999:
39) o seu destino actual é: o 30% reutilízanse, o 47% vertedoiro e o 22% depó-
sito controlado. Os aceites e filtros de aceites usados recóllense, dende 1991,
mediante vehículos autorizados para seren almacenados en centros de transfe-
rencia (A Coruña, Pontevedra e Ourense). Os aceites, despois de tratados, utilí-
zanse para combustión no sector cerámico e dos filtros obtense chatarra e
aceite32.

31 Non se inclúen os especiais: hospitalarios, pilas, baterías, vehículos, pneumáticos, etc. Unha idea da súa
contía dánola o proxecto de ENVIROIL Galicia S.A. –tamén en Somozas- para tratar 18.000 t/ano de pneumá-
ticos e 22 millóns de litros/ano de aceites (La Voz de Galicia 22.3.00).

32 A normativa autonómica aplicable está integrada pola Lei 10/97 de Xestión de RSU, o D 154/98 que
presenta o catálogo de residuos de Galicia, o D 260/98 que regula a autorización de xestión de RSU e o D 263/98
sobre a autorización de producción e xestión dos RP.



O Plan Nacional de Residuos Perigosos (1995-2000) (Resolución
28/04/95) compara a situación galega coa do resto das comunidades do
Estado en canto a producción de residuos perigosos no ano 1994. Galicia
sitúase como a cuarta comunidade productora destes residuos, detrás de
Cataluña, País Vasco e Asturias.

As causas da contaminación dos solos temos que buscalas tanto nos resi-
duos industriais coma nas filtracións derivadas de usos agrarios (cfr. supra).
Os seus efectos dependen fundamentalmente do tipo de contaminante,
tempo de permanencia e tipo de solo, podendo producirse perda da pro-
ductividade da terra ou da súa capacidade para satisfacer usos agrícolas, de
vivenda ou lecer. Tamén pode xerar contaminación de augas superficiais e
soterradas, mesmo chegando a afectar á cadea alimentaria. A causa destes
posibles efectos o MOPTMA (1993) determina o volume de augas, residuos
e terreos para os que se fai preciso o seu tratamento (gráfico 13). Nós temos
19 enclaves contemplados no Plan de Residuos Tóxicos e Perigosos e Solos
Contaminados de Galicia (1995-2000). Débense salientar tamén problemas
puntuais33 coma o da contaminación por lindano no Porriño.

Gráfico 12
DISTRIBUCIÓN PORCENTUAL DE RESIDUOS PERIGOSOS

GALICIA (1998)

Fonte: Peña Castiñeira, 1998: 193

33 CMA 1999, “Zonas de Actuación dentro del Marco de Investigación de Suelos Contaminados por
Residuos del Lindano en el Polígono de Toneiros, O Porriño, Pontevedra” e “Informe - resumen de los trabajos
realizados con relación a la investigación de detalle de la contaminación por HCH en el entorno del polígono de
Torneiros, O Porriño, Pontevedra”.

5. Conclusións

Galicia sufriu un cambio económico de gran alcance nos últimos 40
anos e, tamén un cambio nas condicións ambientais con signos evidentes de
desequilibrio (como noutras partes pero con datos propios). O necesario
axuste non ten só unha faciana na actividade directamente productiva senón
tamén no aspecto institucional. As normas e conductas dos xestores públi-
cos cambian en función de factores económicos e sociais, e desempeñan un
papel relevante no proceso de axuste.

Os impactos derivados do desenvolvemento teñen dúas grandes caras
dende a perspectiva da economía ambiental. En primeiro lugar, os proble-
mas de sustentabilidade (perdas de biodiversidade e de equilibrio natural) e,
en segundo lugar, os problemas de calidade de vida (afectada tamén pola
calidade da auga, do aire, ruído, conxestión, etc.).

Gráfico 13
SOLOS CONTAMINADOS

Fonte: MOPTMA, 1993. El Medio Ambiente en España

Nº Actividades Industriais Inventariadas

Nº Lugares Inventariados

Nº Lugares Caracterizados



A combinación da diferenciación económica coa incidencia ambiental
levounos a separar, na exposición, tres grandes ámbitos:

Problemas na agricultura e no mundo rural

A causa económica máis evidente deriva da combinación do factor aban-
dono de espacio rural (usos e localizacións menos rendibles) e dun factor de
intensificación (sobre todo notoria en plantacións forestais e pradería), pero
tamén nas formas de actividade. Algunhas consecuencias salientables son os
efectos dos xurros e fertilizantes químicos no chan e na auga, ligados ó aban-
dono e tamén os cultivos monoespecíficos, que levan á xeración dunha base
pirófita (para incendios forestais) e pragas específicas.

As perdas económicas non son só directamente productivas, senón que
as deterioracións da calidade do solo e da auga e perdas de flora e fauna levan
tamén, como consecuencia, a perda de actividades de turismo e ocio. O
recurso ós espacios naturais protexidos aínda parece estar en desenvolve-
mento parcial.

A industria e o mundo urbano

As manifestacións máis nocivas percíbense a partir do crecemento
urbano (desequilibrio espacial e distribución de persoas e actividades) e as
necesidades creadas ou adquiridas en infraestructura, transporte e enerxía.
Focos de impacto forte son tamén algunhas actividades productivas (extrac-
tivas, centrais térmicas, etc.).

Os impactos ambientais, ademais das alteracións a paisaxes e patrimonio
histórico-cultural, detéctanse na calidade atmosférica e na calidade das
augas. No caso das augas, atopamos impactos tanto nas concas hidrográficas
como no litoral marítimo, especialmente castigado pola afluencia maior de
poboación e actividade económica que contribúe á contaminación e sobre-
explotación de recursos.

Da mesma forma que antes, as perdas non son exclusivamente en pro-
ductos senón tamén en posibilidades turísticas, e as que se deriven dos
impactos no medio e na productividade natural.

Finalmente, separamos de maneira específica a xeración de residuos sólidos
urbanos e de orixe industrial. As principais manifestacións son semellantes ás

doutros espacios de nivel de desenvolvemento equiparable e, por suposto, de
maneira diferente segundo o tipo de núcleo de poboación.

Os problemas están bastante tipificados e están sendo tratados pero, evi-
dentemente, as opcións de tratamento que se deben escoller son susceptibles
de discusión tanto dende a perspectiva do seu valor como solución ambien-
tal como dende a xestión económica.

A modo de conclusión, a evolución económica e demográfica galega das
últimas décadas xerou problemas ambientais asociados, da mesma forma que
ocorreu na maior parte dos países occidentais. A fase actual é, ou polo menos
debería ser, a de utilizar todas as ferramentas técnicas dispoñibles dende o
punto de vista científico e económico para realizar un axeitado diagnóstico
e intentar reformar as nosas pautas de crecemento, co obxectivo de alcanzar
un desenvolvemento sustentable, é dicir, segundo os primeiros parágrafos do
documento Axenda 21, aquel que “consigue satisfacer as necesidades da xera-
ción presente sen comprometer as posibilidades para as xeracións futuras de
satisfacer as súas propias necesidades” (Conferencia das Nacións Unidas
sobre Medio Ambiente e Desenvolvemento, Río de Xaneiro, xuño 1992).

